
Soljóðandi skriv er í dag sent Vinnumálaráðnum,- Bjarna Djurhuus, landsstýrismanni, øllum hinum landsstýrismonnunum og øllum løgtingslimum:

Viðv.:
P/F Føroya Lívstrygging, -J.nr.: 200000609/51.

Víst verður til skriv tygara dagfest 19. juni 2003, addresserað til Starvsmannafelagið.

Tað er positivt at konstatera, at Føroya Landsstýri sýnist at hava tikið løgtingssamtyktina til eftirtektar hvat viðvíkur tí partinum, sum áleggur landsstýrinum at skipa fyri, at tryggingartakararnir fáa fulla ávirkan og innlit. Eisini hava vit havt varhugan av, at tygum hesa síðstu tíðina veruliga hava vilja loyst málið.

Tað er rætt at samráðingarbókurin hevur upplýst, at hann eftir umstøðunum og uttan prejudicu fyri møguligt rættarmál er sinnaður at umhugsa, at mæla tryggingartakarunum til eina loysn, har tryggingartakarin eigur helvtina av partabrøvunum í P/F Føroya Lívstrygging, meðan hin helvtin verður avhendað til ein sterkan partnara. At samráðingarbólkurin eftir umstøðunum er sinnaður at umhugsa tílíka loysn, er m.a. eftir tilráðing frá Vinnumálaráðnum um, at P/F Føroya Lívstrygging hevur brúk fyri einum sterkum partnara.

Tó skal við hesum staðiliga gerast vart við, at innihaldið í umrødda brævinum ikki er nøktandi fyri tryggingartakararnar. Um ætlan tygara er, at arbeiði skal fara fram sum tilskilað í brævinum, har umboð fyri tryggingartakararnar ikki fult út eru við í fyrireikingararbeiðinum, so kann samráðingarbólkurin ikki mæla til eina loysn, har tryggingartakarin bert fær aftur helvtina av tí sum hann eigur.

Sum tygum kunnugt áleggur løgtingssamtyktin, at Vinnumálaráðið, í samráðingum við umboð fyri tryggingartakararnar, finnur eina loysn á málinum, soleiðis at tryggingartakararnir fáa fulla ávirkan og innlit. Skriv tygara leggur upp til, at tryggingartakararnir verða parkeraðir meðan arbeiðið fer fram, og bert fáa eina hoyring tá fyrireikingararbeiðið er liðugt.

Sum tygum kunnugt, er hetta er ikki nøktandi fyri tryggingartakararnar. Orsakað av tí sama varð avtalað at fáa nýggjan fund, soleiðis at víðari fyrireikingararbeiði kundi gerast í felag. Í hesum sambandi skutu vit m.a. upp, at tryggingartakararnir longu nú fingu umboð í nevndini hjá P/F Føroya Lívstrygging, fyri á tann hátt at verða við í fyrireikingararbeiðinum. Hildið verður framvegis fast um hesa loysn, hóast vit skilja, at tað kann verða hugmóðugt hjá umsiting tygara møguliga at missa ella hava ávirkan á nevndarsessir.

At talan skal verða um fyrireikingararbeiði av so tekniskum slagi, at onnur menniskjur uttan Vinnumálaráðið og P/F Føroya Lívstrygging ikki kunnu verða við, verður avvíst.

Tí verða tygum við hesum boðaður til fundar, við umboð fyri tryggingartakararnar, í hølunum hjá Starvsmannafelagnum týsdagin tann 19. august 2003 kl. 16:00. Um ikki ber til at koma hendan dagin skulu vit biðja um, at hetta verður fráboðað Gunnleivi Dalsgarð, samstundis sum ein annar dagur so verður avtalaður.

Evnið á fundinum verður støðutakan til uppskot um partaeigarasáttmála og val av tveimum nevndarlimum í P/F Føroya Lívstrygging umboðandi tryggingartakararnar, ella alternativt ein neyv tíðarætlan fyri hvussu arbeiðið skal skipast. Miðað verður eftir, at arbeiðið verður liðugt í hesum árinum.

Viðvíkjandi møguligum sterkum partnara, so hevur samráðingarbólkurin, eftir áheitan frá tygum, verið hjá sterkum samráðingarpartnara og har, í prinsippinum, blivin einigur um treytirnar fyri einum samarbeiði. Vónandi fer Vinnumálaráðið nú ikki at seta forðingar fyri tað samarbeiði, sum tað sjálvt hevur lagt upp til.

Hóast væntað verður, at arbeiðið við at umskipa P/F Føroya Lívstrygging verður liðugt í hesum árinum, og rættarmál tí ikki skuldi verið neyðugt, so skal samráðingarbólkurin, sum umboð fyri tryggingartakararnar, fyri góðan ordan skuld biðja um váttan frá Føroya Landsstýri um, at tað í møguligum rættarmáli fráfellur at gera fyrning galdandi, soleiðis at sæð verður burtur frá, at ein møgulig 5 ára fyrningarfreist er farin.

Samráðingarbólkurin hevur varhugan av, at tað í løtuni er embætisumsitingin, sum stýrir tygum, og ikki tann politiski viljin. Tó vænta vit sjálvandi, at tað er tann politiski viljin, ið ræður í hesum landi. M.a høvdu vit á síðsta fundi eina greiða avtalu um at fundast aftur skjótast gjørligt, soleiðis at arbeiði kundi skipast eftir semju partanna millum. Av einhvørjari orsøk er ikki samsvar millum tað, sum vit skiltust uppá á seinasta fundi og so tað, sum framgongur av skrivi tygara tann 19.06.2003. Hetta er komið fyri áður. Hví er tað so? 

Loksins skal viðmerkjast, at tað er okkara vón, at hetta mál verður loyst skjótast gjørligt, soleiðis at vit m.a. sleppa undan at tað kann gerast partur av lønarsamráðingunum seinri í ár.

Fyri góðan ordans skuld er avrit av hesum skrivi sent øllum landsstýrismonnum umframt øllum løgtingslimum, soleiðis at hesir leypandi eru kunnaðir um, hvørvítt løgtingssamtykt teirra verður vird.

Vinarliga

Vegna Samráðingarbólkin

Gunnleivur Dalsgarð

